
Հայաստանի Հանրապետության և Միացյալ Նահանգների միջև դիվանագիտական հարաբերությունները հաստատվել են 1992թ. հունվարի 7-ին:
2019թ.  հունվարի 15-ից ԱՄՆ-ում ՀՀ դեսպանն է Վարուժան Ներսեսյանը։
2019թ. մարտի 5-ից ՀՀ-ում ԱՄՆ դեսպանն է Լին Թրեյսին
Ռազմաքաղաքական համագործակցություն

Հայ-ամերիկյան միջպետական հարաբերությունները սկիզբ են առել Հայաստանի Հանրապետության անկախության ճանաչումից (25.12.1991թ.) և Երևանում ԱՄՆ դեսպանության հիմնադրումից (փետրվար 1992թ.) ի վեր և ընդգրկել են համագործակցության լայն շրջանակ: ԱՄՆ հետ ռազմական համագործակցությունը սկիզբ է առել 2001թ. դեկտեմբերից, երբ 2001թ. սեպտեմբերի 11-ի դեպքերից հետո ԱՄՆ Կառավարությունը որոշում կայացրեց կասեցնել իր իսկ կողմից սահմանված 907 բանաձևը, որով արգելվում էր ռազմական օժանդակություն տրամադրել Ադրբեջանին և, հավասարակշռությունը պահպանելու նպատակով, նաև` Հայաստանին:  
Ռազմական համագործակցության սկիզբը դրվեց ՀՀ պաշտպանության նախարար Ս.Սարգսյանի գլխավորած պատվիրակության` 2002թ. ԱՄՆ այցից և 1-ին հայ-ամերիկյան երկկողմ պաշտպանական խորհրդակցություններից հետո: 
2011թ. հուլիսին ԱՄՆ-ում անցկացված երկկողմ պաշտպանական խորհրդակցությունների ընթացքում հստակեցվեցին երկկողմ համագործակցության առաջնային ուղղությունները, դրանք վեցն են և պայմանականորեն բաժանվում են երկու խմբի` 1. ՀՀ խաղաղապահ կարողությունների զարգացում` խաղաղապահություն, էքսպեդիցիոն դաշտային հոսպիտալ և մարդասիրական ականազերծում, 2. Պաշտպանական բարեփոխումներ` մարդկային ռեսուրսների կառավարում, ռազմական կրթություն և պրոֆեսիոնալ սերժանտական կազմի ձևավորում:
Հայ-ամերիկյան պաշտպանական համագործակցության շրջանակներում տեղի են ունեցել հետևյալ բարձրաստիճան փոխայցելությունները.
	2002թ.-ից սկսվել են պարբերաբար անցկացվել հայ-ամերիկյան պաշտպանական խորհրդակցություներ: Խորհրդակցությունների ընթացքում ամփոփվում են նախորդ տարվա համագործակցության արդյունքները և պլանավորվում են հաջորդ տարիների գործողությունները և համագործակցության ուղղությունները: 
Հայաստան-ԱՄՆ պաշտպանական համագործակցության շրջանակներում իրականացվում են հետևյալ հիմնական ծրագրերը` «Արտաքին ռազմական ֆինանսավորում» (FMF), «Միջազգային ռազմական կրթություն և վարժանք» (IMET), Կանզասի հետ «Նահանգային գործընկերություն»: Այս ծրագրերի իրականացումը նպատակ է հետապնդում զարգացնել ՀՀ կարողությունները խաղաղապահության բնագավառում, բարձրացնել փոխգործակցելիության մակարդակը և օժանդակել ՀՀ զինված ուժերում բարեփոխումների իրականացմանը: 2013 թվականից Հայաստանը միացել է նաև ԱՄՆ-ի «Համաշխարհային խաղաղապահ գործողությունների նախաձեռնություն» (GPOI) ծրագրին:
«Արտաքին ռազմական ֆինանսավորում» և «Միջազգային ռազմական կրթություն և վարժանք» ծրագրերի շրջանակներում ամերիկյան կողմից տրամադրվող օժանդակության հետ կապված իրավական հարցերը կարգավորվում են «Հայաստանի Հանրապետության կառավարության և Ամերիկայի Միացյալ Նահանգների կառավարության միջև ԱՄՆ Արտաքին օգնության 1961թ. ակտի շրջանակներում ՀՀ պաշտպանության նախարարությանը տրամադրվելիք օժանդակության մասին» նամակների փոխանակմամբ (հայկական կողմի պատասխան նամակը ՀՀ ԱԳՆ 31.07.2002թ. թիվ 16/08082 նոտայով փոխանցվել է ՀՀ-ում ԱՄՆ դեսպանությանը) կնքված համաձայնագրի դրույթներով:
Համագործակցությունը ԱՄՆ «Նահանգային գործընկերության» շրջանակներում ի թիվս ԱՄՆ հետ պաշտպանական բնագավառում համագործակցության այլ ծրագրերի նախաձեռնվել է 2001 թվականին 907 բանաձևի կասեցումից հետո: Կանզասի նահանգը որպես Հայաստանի գործընկեր նահանգ առաջարկվել և ընտրվել է ԱՄՆ կողմից: 
Հայաստան-Կանզաս համագործակցությունը սկսել է 2003թ. սկզբից: Այն հիմնականում իրականացվում է ՀՀ պաշտպանության նախարարության և Կանզասի ազգային գվարդիայի միջև` ներառելով համագործակցության հետևյալ ուղղությունները` խաղաղապահություն, ականազերծում, թիկունքային ապահովում, անձնակազմի կառավարում, սերժանտական կազմի պատրաստում և ռազմական բժշկություն: Նահանգային գործընկերության ծրագիրը ներառում է համագործակցության նաև ՀՀ այլ գերատեսչությունների հետ` առողջապահության, գյուղատնտեսության, օրենսդրական, իրավապահ, արտակարգ իրավիճակների և այլ ոլորտներում: 

Խաղաղապահ կարողությունների զարգացում

2001թ. հիմնադրված ՀՀ զինված ուժերի խաղաղապահ բրիգադի անձնակազմի վերապատրաստման և սպառազինության, հանդերձանքի միջոցներով ապահովման գործում նշանակալի է ամերիկյան կողմի աջակցությունը: 
«Միջազգային ռազմական ֆինանսավորում» /ՖՄՖ/ ծրագրի շրջանակներում խաղաղապահ բրիգադի համար մատակարարվել են հանդերձանք, անհատական, քիմիական պաշտպանության, կապի միջոցներ, թիրախների խոցման և հրաձգության լազերային ՄԱՅԼՍ տիպի համակարգեր և այլն:
Խաղաղապահ բրիգադի անձնակազմի համար «Միջազգային ռազմական կրթություն և վարժանք» (ԱՅՄԵՏ), ՖՄՖ, Կանզասի հետ «Նահանգային գործընկերություն» ծրագրերի շրջանակներում պարբերաբար կազմակերպվել են շտաբային վարժանքներ ՀՀ-ում, դասընթացներ ԱՄՆ-ում: Հայ խաղաղապահները դասակի և վաշտի կազմով 2012թ. սկսած պարբերաբար մասնակցում են արտերկրում ամերիկյան կողմից կազմակերպված բազմազգ զորավարժություններին:
2012թ. հուլիսի 6-ից խաղաղապահության ոլորտում հայ-ամերիկյան համագործակցության բարձրացավ նոր մակարդակի և ամերիկյան հրամանատարության ներքո Կոսովոյում իր առաքելությունը վերսկսեց հայկական 35 հոգանոց խաղաղապահ ստորաբաժանումը /զորախմբի թվաքանակը ներկայումս կազմում է 40 հոգի/:
Կանզասի ազգային գվարդիան զգալի աջակցություն է ցուցաբերել խաղաղապահ բրիգադին ՆԱՏՕ-ի «Օպերատիվ կարողությունների հայեցակարգի» շրջանակներում անցկացվող ինքնագնահատման և գնահատման գործընթացների նախապատրաստության գործընթացում: 2015թ. սեպտեմբերի 15-ից 18-ը ժամանակահատվածում խաղաղապահ բրիգադը գումարտակի մակարդակով հաջողությամբ հանձնեց ՆԱՏՕ-ի 2-րդ մակարդակի ՕԿՀ հավաստագրումը և գրեթե 10 տարի տևած ՕԿՀ գնահատման գործընթացը հաջողությամբ ավարտվեց:
2016թ. մեկնարկել են 2-րդ մակարդակի բժշկական հոսպիտալի և ինքնաշեն պայթուցիկ սարքերի հայտնաբերման և վնասազերծման կարողությամբ ինժեներական ստորաբաժանման միջազգային առաքելություններին ներգրավվելու համար միջազգային հավաստագրման գործընթացի նախապատրաստական փուլի աշխատանքները:
  	ՀՀ պաշտպանության նախարարի գլխավորած պատվիրակությունը 2019թ. մարտին մասնակցել է Նյու Յորքում կայացած ՄԱԿ-ի խաղաղապահությանը նվիրված պաշտպանության նախարարների հանդիպմանը, որի ընթացքում հայկական կողմը ներկայացրել է մինչև 2019 թվականը ՄԱԿ-ի առաքելություններում ներգրավելու համար ստորաբաժանումները պատրաստելու Հայաստանի հանձնառությունը:

Երկկողմ միջկառավարական խորհրդակցություններ
Հայ-ամերիկյան երկկողմ խորհրդակցությունները  մինչև 2019թ. համակարգվել են Տնտեսական հարցերով հայ-ամերիկյան միջկառավարական հանձնաժողովի (US-Armenia Task Force, USATF) կողմից, որը տարեկան գումարում էր մեկ նիստ /որոշ դեպքերում այդ ժամանակացույցը խախտվել է/` փոխադարձաբար երկու երկրների մայրաքաղաքներում: Հանձնաժողովի վերջին նիստը տեղի է ունեցել 2016թ. հոկտեմբերի 7-ին Վաշինգտոնում, որը համանախագահում էին ՀՀ փոխվարչապետ Վաչե Գաբրիելյանը և Եվրոպայի և Եվրասիայի հարցերով ԱՄՆ պետքարտուղարի փոխտեղակալ Բրիջեթ Բրինքը: 
	Միացյալ Նահանգների հետ քաղաքական երկխոսությունը ակտիվացնելու նպատակով 2019թ. հայկական կողմի առաջարկով` Տնտեսական հարցերով  հայ-ամերիկյան միջկառավարական հանձնաժողովի (US-Armenia Task Force, USATF) օրակարգը ենթարկվեց նշանակալի, բովանդակային փոփոխությունների: Հաշվի առնելով այդ փոփոխությունները, ամերիկյան կողմը առաջարկեց վերանվանել քննարկումները։ Նոր ձևաչափով՝ Երկկողմ և ռազմավարական հարցերով հայ-ամերիկյան երկխոսություն միջկառավարական հանձնաժողովի անդրանիկ նիստը տեղի ունեցավ 2019թ. մայիսի 7-ին Երևանում։ Հայկական կողմից այն նախագահում էր ԱԳ նախարարի տեղակալ Գրիգոր Հովհաննիսյանը, իսկ ամերիկյան կողմից՝ ԱՄՆ պետքարտուղարի Եվրոպայի և Եվրասիայի հարցերով փոխտեղակալ Ջորջ Քենթը։
	 
[bookmark: _Toc336690718]Առևտրատնտեսական հարաբերություններ

	Գործակցությունը տնտեսական ոլորտում հիմնականում կարգավորվում է առևտրային հարաբերությունների, ինչպես նաև ներդրումների փոխադարձ խրախուսման և պաշտպանության մասին համաձայնագրերով:
Հայ-ամերիկյան առևտրատնտեսական համագործակցության խթանման կարևոր մեխանիզմ է հանդիսանում 2015թ. մայիսի 6-ին Վաշինգտոնում ՀՀ ԱԳ նախարար Է. Նալբանդյանի և ԱՄՆ առևտրի ներկայացուցչի տեղակալ Դեն Մուլանի կողմից ստորագրված «Հայաստանի Հանրապետության կառավարության և Ամերիկայի Միացյալ Նահանգների կառավարության միջև առևտրի և ներդրումների մասին շրջանակային համաձայնագիրը» (Trade and Investment Framework Agreement, ե) և դրա հիման վրա գործող Խորհուրդը: 2015թ. Նոյեմբերի 17-ին Երևանում կայացավ Առևտրի և ներդրումների շրջանակային համաձայնագրի խորհրդի առաջին նիստը, որը համանախագահեցին ՀՀ էկոնոմիկայի նախարար Կարեն Ճշմարիտյանը և ԱՄՆ առևտրի ներկայացուցչի փոխտեղեկալ Էլիզաբեթ Հաֆները: Խորհրդի նիստը բաժանված էր երկու մասի. առաջինում մասնակցեցին ՀՀ գերատեսչությունների ներկայացուցիչներն ու ԱՄՆ առևտրի ներկայացուցչության ու ՀՀ-ում ԱՄՆ դեսպանության աշխատակիցները, իսկ երկրորդ մասում հրավիրված էին Հայաստանում ամերիկյան կապիտալով կամ ԱՄՆ հետ տնտեսական կապեր ունեցող գործարարները: Հայկական կողմից բարձրացվեցին այնպիսի հարցեր, ինչպիսիք են երկկողմ առևտուրը, ներդրումների խրախուսումը, սանիտարական և ֆիտոսանիտարական հարցերն ու հնարավոր ներդրումները Հայաստանի գյուղատնտեսությունում, պետական գնումները: Ամերիկյան կողմի բարձրացված հարցերի թվում էին մաքսային հարցերը, Հայաստանում մտավոր սեփականության պաշտպանության, բնապահպանական, աշխատանքի պաշտպանության, մասնավոր հատվածի ներգրավման հետ կապված հիմնախնդիրները: 
2018թ. մարտի 18-21-ը Վաշինգտոնում կայացել է Առևտրի և ներդրումների շրջանակային համաձայնագրի խորհրդի երկրորդ նիստը: Նիստը համանախագահել են հայկական կողմից տնտեսական զարգացման և ներդրումների նախարարի տեղակալ Հովհաննես Ազիզյանը, իսկ ամերիկյան կողմից՝ ԱՄՆ առևտրային ներակացուցչի տեղակալ Դանիել Մուլանին։
Նիստի ընթացքում կողմերը քննարկել են երկուստեք հետաքրքրություն ներկայացնող հարցերի լայն շրջանակ, այդ թվում՝ երկողմ առևտրին  տեխնիկական խոչընդոտների, մաքասային համագործակցության, սանիտարական և ֆիտոսանիտարական նորմերի, մտավոր սեփականության և աշախատանքային իրավունքների, Արտոնությունների ընդհանրացված համակարգի (GSP) և Հայաստանի ներդրումային միջավայրի վերաբերյալ։
Խորհրդի երրորդ նիստը նախատեսվում է անցկացնել սույն թվականի աշնանը՝ Երևանում։




[bookmark: _Toc433634928]Հայ-ամերիկյան տնտեսական հարաբերությունների կարևոր մաս է կազմել համագործակցությունը Հազարամյակի մարտահրավեր ծրագրի շրջանակներում: 2006 թ. մարտի 27-ին Վաշինգտոնում ստորագրվել է Հազարամյակի մարտահրավեր կորպորացիայի և ՀՀ միջև համաձայնագիրը, ըստ որի Հայաստանին պետք է հատկացվեր  235.65 մլն դոլար, որը պետք է ուղղվեր գյուղական ճանապարհների վերականգնմանը, ոռոգման ենթակառուցվածքներում ռազմավարական ներդրումներ կատարելուն, ֆինանսական ու տեխնիկական աջակցության ցուցաբերմանը` ֆերմերներին և հայկական ագրոբիզնեսին համապարփակ աջակցության ցուցաբերման հնգամյա ծրագրի եղանակով: 2006թ. սեպտեմբերի 29-ին hամաձայնագիրը պաշտոնապես մտավ ուժի մեջ: ՀՄՀ հնգամյա ծրագիրը Հայաստանում ավարտվել է 2011թ. սեպտեմբերին: 2018թ հուլիսի 1-ին Համաշխարհային բանկը «ցածր-միջին» երկրների ցանկից տեղափոխեց Հայաստանը «բարձր-միջին» երկրների ցուցակ, որտեղ մեկ շնչի հաշվով համախառն ազգային եկամուտները $3,896 ավելի են։ Այդ իսկ պատճառով ՀՀ սկսեց չբավարարել Կորպորացիայի ծրագրին մասնակցելու պահանջներին։
Ապրանքաշրջանառություն
հզ ԱՄՆ դոլար

	Տարի
	Արտահանում
	Ներմուծում (ըստ ծագման երկրի)
	Ներմուծում (ըստ առևտուր անող երկրի)

	2011
	100727.6
	147372.1
	153562.8

	2012
	87467.9
	143074.2
	142768.2

	2013
	89029.7
	137445.2
	132733.2

	2014
	91412.4
	132018.5
	144912.5

	2015
	52959.7
	109154.1
	107333.0

	2016 
	38793.8
	88105.6
	73277.0

	2017
	61647.8
	104609.9
	144289.9

	2018
	47675.2
	178392.3
	190586.4


Աղբյուր՝ ՀՀ ազգային վիճակագրական ծառայություն

ԱՄՆ արտահանվող հիմնական ապրանքատեսակներն են` սպիրտ և սպիրտային ապրանքներ, գորգեր և հատակի տեքստիլ ծածկոցներ, ադամանդներ և այլ թանկարժեք և կիսաթանկարժեք քարեր, մետաղներ, ալյումին:
ԱՄՆ-ից Հայաստան ներմուծվող հիմնական ապրանքատեսակներն են` ավտոմեքենաներ (մարդատար և բեռնատար), բջջային հեռախոսներ և կապի այլ սարքավորումներ, համակարգիչներ, հագուստ, միս և մսամթերք:
ՀՀ-ԱՄՆ առևտրատնտեսական հարաբերությունների զարգացման վկայությունն է Հայաստանին Մշտական կանոնավոր առևտրային հարաբերությունների` Permanent Normal Trade Relations (PNTR) կարգավիճակի շնորհումը (2004թ.), բարձր տեխնոլոգիաների վաճառքն արգելակող «Ջեքսոն-Վենիքի դրույթի» դադարեցումը: Նշված համատեքստում Հայաստանի համար առավել կարևոր հարց է Արտոնությունների ընդհանուր համակարգի (Generalized System of Preferences) շրջանակներում ՀՀ-ից ԱՄՆ ներմուծվող ապրանքատեսականու ընդլայնումը, ինչը լրացուցիչ խթան կհանդիսանա երկու երկրների միջև առևտրաշրջանառության ընդլայնման համար:
2017թ. մայիսի 17-ին Երևանի Մարիոթ հյուրանոցում կայացավ վերականգնվող էներգետիկային նվիրված համաժողովը, որը կազմակերպել էր ՀՀ-ում ԱՄՆ դեսպանությունը: Այդ համաժողովը նպատակ ուներ ամրապնդել ամերիկյան ու հայկական ընկերությունների միջև հետզհետե ընդլայնվող կոմերցիոն կապերը և Հայաստանի էներգետիկ ոլորտի օպերատորներին  ծանոթացնել առաջատար ամերիկյան ընկերությունների հետ, որոնք համաժողովում ներկայացնում էին այս ոլորտում իրենց նորագույն տեխնոլոգիաները: Համաժողովին իրենց փորձը ներկայացնելու և Հայաստանում առկա գործարար հնարավորություններին ծանոթանալու համար ներկայացուցիչներ էին գործուղել յոթ ամերիկյան ընկերություններ՝ Հանիվել Բիլդինգ Սոլյուշենս, Հանիվել Սմարթ Էներջի, ՄաքԼին Փաուեր Սիսթեմզ, Ֆերսթ Սոլար Փաուեր Սոլյուշենս, Կատերպիլար, Ջեներալ Էլեկտրիկ և Կոնտուր Գլոբալ: 
2016թ. «Կոնտուր Գլոբալ» ընկերությունն ավարտին հասցրեց Որոտանի հիդրոկասկադի ակտիվների ձեռքբերման գործընթացը: 2016թ. «Լիդիան Ինթերնեյշնլը սկսեց Ամուլսարի հանքավայրի շինարարական աշխատանքները: 2018թ. Ամուլսարը, դարձավ բաժնետիրական կապիտալում կատարված ամենախոշոր ամերիկյան ներդրումը Հայաստանում, իսկ 2016-18թթ. շինարարական աշխատանքներին ուղղվեց շուրջ 370 միլիոն ԱՄՆ դոլար: 2018թ․ապրիլին Հայաստանում տեղի ունեցած հեղափոխությունից հետո ստեղծված նոր իրավիճակում կառավարությունը որոշեց միջազգային հեղինակություն վայելող ընկերության կողմից փորձաքննություն անցկացնել ՝ պարզելու, թե որքանով է հանքի շահագործումը վնասելու Սևանի ջրերին և Ջերմուկի ջրային համակարգին։ Սակայն փորձաքննության գործընթացը դեռևս ընթացքի մեջ է։
Հայաստանի Հանրապետության կառավարության և Ամերիկայի Միացյալ Նահանգների կառավարության միջև ներդրումների խրախուսման և փոխադարձ պաշտպանության մասին միջազգային համաձայնագիրը ստորագրվել է 23.09.1992թ.-ին և ուժի մեջ մտել 29.03.1996 թ.-ին: 
Համաձայն ՀՀ ԱՆ իրավաբանական անձանց պետական ռեգիստրի գործակալության տվյալների` Հայաստանի Հանրապետությունում 22.02.2019 դրությամբ գրանցված են ամերիկյան կապիտալի մասնակցությամբ 972 ձեռնարկություն (ԱՁ)։ Այդ ընկերությունները կատարել են մոտ 6,2 մլրդ ՀՀ դրամի ներդրումներ ՀՀ-ում, ինչը կազմում է արտաքին  ներդրումների մոտ 18 տոկոսը։ Ընկերություններից  առավել հանրաճանաչ են` «Prudence Legal Advisory and Counseling» և «Baker Tilley Armenia»` իրավաբանական խորհրդատվության և ծառայությունների մատուցման ոլորտում, «Grant Thornton» և «Ameria Banking Group»` բիզնես-ծառայությունների և խորհրդատվության ոլորտում, «First Mortgage»` հիպոթեքային վարկավորման ոլորտում, «Geoteam»` երկրաբանահետախուզական գործունեության ոլորտում, «Synergy», «Altacode», «Synopsys», «Linkgard Systems», «National Instruments», «Hylink», «Mentor Graphics» և «Unicomp»` տեղեկատվական տեխնոլոգիաների ոլորտում, «Levon Travel»` զբոսաշրջության ոլորտում, «Megerian Carpet» և «Արմեն կարպետ» ԲԲԸ` ձեռագործ գորգերի արտադրության ոլորտում, «LC Distribution» և «Բազում Ֆիրմա»` համակարգչային և թվային տեխնիկայի ներմուծման և մեծածախ վաճառքի ոլորտում, «Marriott»` հյուրանոցային ծառայությունների ոլորտում:
Հայկական կողմը բազմիցս առաջարկել է բանակցային գործընթաց սկսել ԱՄՆ-ի հետ եկամուտների և գույքի կրկնակի հարկումը բացառելու մասին Համաձայնագիր ստորագրելու նպատակով: Տնտեսական հարցերով հայ-ամերիկյան համագործակցության միջկառավարական հանձնաժողովի նիստերի օրակարգում նույնպես մշտապես ներառվել է վերոհիշյալ Համաձայնագրի կնքման նպատակահարմարության հարցը, սակայն ամերիկյան կողմից դրական արձագանք չի ստացվել: Ամերիկյան կողմը վկայակոչում է 1973թ. հունիսի 20-ին ստորագրված «ԽՍՀՄ և Ամերիկայի Միացյալ Նահանգների միջև հարկման հարցերի մասին» կոնվենցիան, որի իրավահաջորդ Հայաստանի Հանրապետությունը չի հանդիսանում, հետևապես այն Հայաստանի Հանրապետության միջազգային պայմանագիր չէ: Այն չի անցել 1991թ. դեկտեմբերի 21-ի Ալմա Աթայի Հռչակագրով, ՀՀ Սահմանադրությամբ և «Հայաստանի Հանրապետության միջազգային պայմանագրերի մասին» ՀՀ օրենքով սահմանված ներպետական ընթացակարգերը: Հետևապես Հայաստանի Հանրապետությունը չի կարող տարիներ անց իրավահաջորդ համարվել այն միջազգային պայմանագրի, որի շարունակաբար կիրառման մասին չի հայտարարվել անկախությանը հաջորդող տարիներին: 

Անկախության վերահաստատումից ի վեր ԱՄՆ կառավարությունը Հայաստանին հատկացրել է ավելի քան 1,9 մլրդ դոլարի մարդասիրական և տեխնիկական օժանդակություն: Տարիներ շարունակ ամերիկյան ուղղակի օժանդակությունը Հայաստանին կազմում էր տարեկան 90-100 մլն դոլար, սակայն վերջին տարիներին օգնության չափը նվազել է, ինչը պայմանավորված է ԱՄՆ կողմից տարվող հակաահաբեկչական պայքարի համար հավելյալ միջոցներ հայթայթելու անհրաժեշտությամբ: ԱՄՆ նախագահ Դ.Թրամփի վարչակազմը քայլեր է ձեռնարկել օտարերկրյա պետությունների հատկացվելիք ֆինանսական օգնությունը կրճատելու ուղղությամբ: 2018թ. ՀՀ-ին հատկացված օգնությունը սկզբնապես  կազմել է 6 մլն. ԱՄՆ դոլար, այսինքն կրճատվել է գրեթե 70 տոկոսով /31մլն ԱՄՆ դոլար 2017թ./, սակայն ՀՀ-ում տեղի ունեցած իշխանափոխությունից հետո հատկացված օգնությունը կազմել է մոտ 25 մլն. ԱՄՆ դոլար։
2018թ. հոկտեմբերին ՀՀ-ում ԱՄՆ դեսպան Ռիչարդ Միլսը հայտարարել է, որ 2019թ. ՀՀ-ին տրամադրվող օգնությունը կարող է կամզել մոտ 26 մլն. դոլար։
2019թ. Համար սկզբնապես նախատեսված էր 6 մլն.  ԱՄՆ դոլար օգնություն, սակայն օգոստոս ամսվա դրությամբ արդեն տրամադրվել է մոտ 11մլն. ԱՄՆ դոլար։
2019թ. մայիս 7-ին Երևանում կայացած ՀՀ-ԱՄՆ միջկառավարական  հանձնաժողովի նիստի շրջանակներում ստորագրվեցին համաձայնագրեր, որոնցով տնտեսական աճի խթանման և արդյունավետ կառավարման նպատակով ՀՀ-ին տրամադրվելու է մինչև 16 միլիոն ԱՄՆ դոլար ֆինանսավորում, իսկ ԱՄՆ ՄԶԳ-ը ազդարարեց 2-3 տարի տևողությամբ նոր նախաձեռնության մասին, որի անդրանիկ տարվա համար նախատեսված է 6 միլիոն ԱՄՆ դոլարի ֆինանսավորում: 
1992 թվականից Հայաստանում գործում է Միջազգային զարգացման ամերիկյան գործակալությունը (USAID), որն իրականացրել է փոքր ձեռներեցության խրախուսման, էներգա- և ջրամատակարարման կարգավորման, մարդասիրական օգնության, իրավական դաշտի բարելավման և այլ բնույթի բազմաթիվ ծրագրեր:
2019թ. դրությամբ իրականացվող ծրագրերն ունեն հետևյալ ուղղվածությունը.
· բարձրացնել Հայաստանի տնտեսական մրցունակությունը,
· պաշտպանել հասարակության ամենախոցելի խավերն աղքատությունից,
· ապահովել որակյալ բուժօգնության ու սոցիալական ծառայությունների մատչելիությունը,
· աջակցել համաշխարհային տնտեսության մեջ ինտեգրվելու Հայաստանի ջանքերին,
· քաջալերել քաղաքացիական ներգրավվածությունն ու ապահովել տեղեկատվական աղբյուրների լայն շրջանակի մատչելիությունը:
   Վերջին երկու տարիների ԱՄՆ ՄԶԳ գնահատումներով գյուղատնտեսության ոլորտում առկա է տնտեսական ու աշխատատեղերի ստեղծման նշանակալի ներուժ, և նաև այս ոլորտի զարգացումը գյուղական արտագաղթի կանխման ամենաարդյունավետ միջոցն է. սրանով նաև հիմնավորվում է հավելյալ միջոցների հատկացումն այս ոլորտին: ԱՄՆ ՄԶԳ օգնել է ստեղծել Գյուղատնտեսական ու անասնաբուժական ծառայությունների վեց նոր կենտրոններ, որտեղ տեղի ֆերմերները կարող են ծանոթանալ անասնապահության ու ֆերմերային տնտեսության զարգացման լավագույն փորձին: ԱՄՆ ՄԶԳ նաև ուղղակիորեն աջակցել է գյուղատնտեսական ապրանքներ արտադրողներին՝ աջակցելով նրանց մասնակցությանը տեղական ու միջազգային առևտրային էքսպո-ցուցահանդեսներին և փառատոններին, օգնելով ձևավորել գյուղատնտեսական կոոպերատիվներ, որոնք նպաստում են տեղական տնտեսության խթանմանը և աշխատատեղերի ստեղծմանը: Այս աշխատանքների շնորհիվ միայն անցած տարվա ընթացքում հիմնվել են 41 նոր ընկերություններ և բացի այդ, ԱՄՆ ՄԶԳ-ից հավելյալ ֆինանսավորում են ստացել 41 ստարտափ ընկերություններ, իսկ գյուղական բնակավայրերում ստեղծվել են ավելի քան 650 հիմնական ու ժամանակավոր աշխատատեղեր:
Դեսպանատունը հետամուտ է եղել նաև մի շարք նախաձեռնությունների ձեռնարկատիրության ու ԳՏՃՄ ոլորտներում: Օրինակ՝ 2016թ. ԱՄՆ ՄԶԳ-ը հայտարարել է, որ գործակցում է ԱյԲիԷմ ընկերության, Երևանի պետական համալսարանի և ՀՀ կառավարության հետ՝ ձևավորելու Նորարարական լուծումների ու տեխնոլոգիաների կենտրոնը (ՆԼՏԿ), որի միջոցով ՏՏ ոլորտի ամերիկյան բարձրակարգ համալսարանների ու Հայաստանի 9 բուհերի միջև կապ կձևավորվի՝ ՏՏ ոլորտի աշխատուժի կարողությունների զարգացման նպատակով: Բացի այդ, ամերիկահայ Հովնանյան ընտանիքի օժանդակությամբ դեսպանատունն անցած տարի մեկնարկեց նոր Ֆուլբրայթ-Հովնանյան ծրագիրը բարձր առաջադիմության տեր այն ուսանողների համար, ովքեր ցանկանում են ԳՏՃՄ ոլորտում իրենց մագիստրոսական կրթությունը ստանալ ԱՄՆ-ում, ապա վերադառնալ ու արտերկրում ձեռք բերած իրենց գիտելիքները ծառայեցնել Հայաստանի տնտեսությանը:
2019թ. սեպտեմբերին ԱՄՆ կառավարությունը որոշում ընդունեց ՀՀ կառավարությանը 800.000 դոլարի լրացուցիչ աջակցություն տրամադրելու մասին: Բացի այդ, թմրամիջոցների դեմ պայքարի և իրավապահ համագործակցության ոլորտում հատկացվող դրամական միջոցներն ավելացվել են ևս 2.440.000 ԱՄՆ դոլարով:
  
Բարձրաստիճան փոխայցելություններ /վերջին 5 տարի/
ԱՄՆ
2014թ. սեպտեմբեր ԱԳ նախարար Էդվարդ Նալբանդյան
2015թ. մայիս ՀՀ Նախագահ Ս.Սարգսյանի աշխատանքային այց
2016թ. մարտ-ապրիլ Նախագահ Սերժ Սարգսյանի աշխատանքային այց
2016թ. հոկտեմբեր Նախագահ Սերժ Սարգսյանի մասնակցությունը Նյու Յորքում   «Հայաստան. ներդրումային համաժողով 2016»-ին
2018թ. հունիս – Նախագահ Արմեն Սարգսյանի այց Վաշինգտոն
2018թ. հունիս – Փոխվարչապետ Տիգրան Ավինյանի այց Լոս Անջելես
2019թ. ապրիլ - Փոխվարչապետ Մհեր Գրիգորյանի այց Վաշինգտոն
2019թ. մայիս – Անվտագության խորհրդի քարտուղար Արմեն Գրիգորյանի այց Վաշինգտոն
2019թ. հուլիս – ԱԺ նախագահ Արարատ Միրզոյանի այցը Վաշինգտոն` մասնակցելու Ներկայացուցիչների պալատի «Ժողովրդավարական գործընկերություն» հանձնաժողովի առաջնորդների ֆորումին:
2019թ. հունիս – ԱԳ նախարար Զոհրաբ Մնացականյանի այց Վաշինգտոն
2019թ. սեպտեմբեր – ՀՀ վարչապետ Նիկոլ Փաշինյանի այց Նյու Յորք` մասնակցելու ՄԱԿ-ի Գլխավոր ասամբլեայի նստաշրջանին
2019թ. հոկտեմբեր - Փոխվարչապետ Մհեր Գրիգորյանի այց Վաշինգտոն


ՀՀ
2014թ. ապրիլ արտաքին հարաբերությունների հանձնաժողովի նախագահ Էդ Ռոյսի գլխավորած խորհրդարանական պատվիրակություն 
2015թ. փետրվար Եվրոպայի և Եվրասիայի հացրեով ԱՄՆ Պետքարտուղարի տեղակալ Վ.Նուլանդի գլխավորած պատվիրակություն 
2016թ. հունվար ԱՄՆ նախագահի հատուկ հարցերով խորհրդական և Ազգային անվտանգության խորհրդի Եվրոպայի գործելով պատասխանատու տնօրեն դ-ր Չարլզ Կուպչանի աշխատանքային այց 
2016թ. փետրվար ԱՄՆ փոխպետքարտուղար Վ.Նուլանդի աշխատանքային այց 
2016թ. հուլիս ԱՄՆ Ներկայացուցիչների պալատի անդամ Ջիմ Կոստայի այց 
2016թ. նոյեմբեր ԱՄՆ պաշտպանության փոխքարտուղարի տեղակալ Մայքլ Քարփենթերի աշխատանքային այց 
2017թ. հուլիս ԱՄՆ առևտրի ներկայացուցչի տեղակալ Դեն Մուլանիի աշխատանքային այց 
2017թ. սեպտեմբեր ԱՄՆ առևտրի ներկայացուցչի տեղակալ Էդ Գրեսսերի աշխատանքային այց 
2017թ. սեպտեմբեր ԱՄՆ Կոնգրեսի պատվիրակության աշխատանքային այց (Ֆրենկ Փալոն /դեմոկրատ, Հայկական հանձնախմբի համանախագահ/, Թուլսի Գեբերդը /դեմոկրատ/, Ջեքի Սփիըր /դեմոկրատ/, Աննա Էշու /դեմոկրատ/, Դեվիդ Վալադեո /հանրապետական/, Ջիմ Սենսենբրեներ /հանրապետական/, Ջեքի Սփիըրի աշխատակազմի ղեկավար Ջոշ Քոնոլի) 
2017թ. հոկտեմբեր Կալիֆորնիա նահանգի Սենատի և Ասամբլեայի ներկայացուցիչների պատվիրակության այց
2018թ. հոկտեմբեր- ԱՄՆ նախագահի ազգային անվտանգության հարցերով խորհրդական Ջոն Բոլթոնի այց
2018թ. դեկտեմբեր - ԱՄՆ ՄԶԳ Եվրոպայի և Եվրասիայի հարցերով փոխնախագահ Բյորք Բիրմանի այց 
2019թ. ապրիլ – ԱՄՆ Ներկայացուցիչների պալատի ժողովրդավարական գործընկերության հանձնաժողովի պատվիրակության այց
2019թ. մայիս – ԱՄՆ պետքարտուղարի փոխտեղակալ Ջորջ Քենթի գլխավորած պատվիրակության այց՝ ՀՀ-ԱՄՆ միջկառավարական հանձնաժողովի նիստին մասնակցելու նպատակով
2019թ. հուլիս - Կալիֆորնիայի փոխնահանգապետ Ելենի Կունալակիսի գլխավորած պատվիրակության այց (Լոս Անջելեսի Կառավարիչների խորհրդի անդամ Քեթրին Բարգեր, Կոլորադոյի նահանգային սենատոր Դոմինիկ Մորենո, Կոլորադո նահանգի Ներկայացուցիչների պալատի անդամ Դանեյա Էսգար, Արիզոնայի նահանգային սենատորներ Փոլ Բոյեր և Օթոնիել Նավարետե)
2019թ. սեպտեմբեր – ԱՄՆ պաշտպանության քարտուղարի փոխտեղակալ Լորա Քուփըրի այց
2019թ. սեպտեմբեր-հոկտեմբեր – ԱՄՆ կոնգրեսական պատվիրակության այց Հայաստան` MECEA (Mutual Education and Cultural Exchange Act) ծրագրի շրջանակներում (Ֆրենկ Փըլոն / դեմոկրատ, Ներկայացուցիչների պալատի Հայկական հարցերի հանձնախմբի համանախագահ, Ջեքի Սփիր / դեմոկրատ, Հայկական հանձնախմբի փոխնախագահ, Ջուդի Չու / դեմակրատ, Հայկական հանձնախմբի անդամ)


Իրավապայմանագրային դաշտ
Ստորագրված փաստաթղթեր
Համաձայնագրեր

· Ամերիկայի Միացյալ Նահանգների կառավարության եւ Հայաստանի Հանրապետության կառավարության միջեւ առեւտրային հարաբերությունների մասին (ստորագրվել է 1992թ.ապրիլի 2-ին, ուժի մեջ է մտել 1992թ. ապրիլի 7-ին)
· Ամերիկայի Միացյալ Նահանգների կառավարության եւ Հայաստանի Հանրապետության կառավարության միջեւ ներդրումների խրախուսման մասին (ստորագրվել է 1992թ. ապրիլի 2-ին, ուժի մեջ է մտել ստորագրման պահից)
· Հայաստանի Հանրապետության կառավարության եւ Ամերիկայի Միացյալ Նահանգների կառավարությունների միջեւ Հայաստանի Հանրապետությունում Միացյալ Նահանգների Խաղաղապահ կորպուսի ծրագրի մասին (ստորագրվել է 1992թ. սեպտեմբերի 24-ին, ուժի մեջ է մտել ստորագրման պահից)
· Ամերիկայի Միացյալ Նահանգների կառավարության եւ Հայաստանի Հանրապետության կառավարության միջեւ ներդրումների փոխադարձ քաջալերման եւ պաշտպանության մասին (ստորագրվել է 1992թ. սեպտեմբերի 23-ին, ուժի մեջ է մտել 1996թ. մարտի 29-ին)
· Հայաստանի Հանրապետության կառավարության եւ Ամերիկայի Միացյալ Նահանգների կառավարությունների միջեւ գիտության եւ տեխնոլոգիաների բնագավառում համագործակցության մասին (ստորագրվել է 1997թ. փետրվարի 28-ին, ուժի մեջ է մտել ստորագրման պահից)
· Ամերիկայի Միացյալ Նահանգների կառավարության եւ Հայաստանի Հանրապետության կառավարության միջեւ զանգվածային ոչնչացման զենքի տարածմանը հակազդելու բնագավառում համագործակցության մասին (ստորագրվել է 2000թ. հուլիսի 24-ին, ուժի մեջ է մտել 2002թ. նոյեմբերի 25-ին)
· Հայաստանի Հանրապետության ատոմային էներգիայի օգտագործման բնագավառը կարգավորող մարմնի եւ ԱՄՆ միջուկային կարգավորող հանձնաժողովի միջեւ միջուկային անվտանգության հարցերով տեխնիկական, տեղեկատվության փոխանակման եւ համագործակցության համաձայնագիր (ստորագրվել է 2007թ. փետրվարին)
· Ավիացիայի անվտանգության մասին համաձայնագիր (ստորագրվել է 2007թ. հոկտեմբերին)
· Ամերիկայի Միացյալ Նահանգների կառավարության եւ Հայաստանի Հանրապետության կառավարության միջեւ օդային տրանսպորտի մասին համաձայնագիր (ստորագվել է 2008թ. նոյեմբերին)
· Ամերիկայի Միացյալ Նահանգների կառավարության եւ Հայաստանի Հանրապետության կառավարության միջեւ Երեւանի Որակի միջազգային դպրոցի կարգավիճակի մասին համաձայնագիր (ստորագրվել է 2009թ. հոկտեմբերի 5-ին)
· Հայաստանի Հանրապետության կառավարության եւ Ամերիկայի Միացյալ Նահանգների կառավարության միջեւ գիտության եւ տեխնոլոգիանների բնագավառում համագործակցության մասին համաձայնագիր (ստորագրվել է 2009թ. նոյեմբերի 3-ին)
· Հայաստանի Հանրապետության արտակարգ իրավիճակների նախարարության եւ Ամերիկայի Միացյալ Նահանգների պաշտպանության դեպարտամենտի միջեւ կենսաբանական զենքերի ստեղծման մեջ օգտագործվելիք տեխնոլոգիայի, ախտածինների եւ փորձառության տարածման կանխարգելման ոլորտում համագործակցության մասին համաձայնագիր (ստորագրվել է 2010թ. սեպտեմբերին)
· ՀՀ Պաշտպանության նախարարության և ԱՄՆ Պաշտպանության դեպարտամենտի միջև ձեռքբերումների և փոխադարձ ծառայությունների մատուցման մասին համաձայնագիր (2015թ. մարտի 11)
· Առևտրի և ներդրումների հայ-ամերիկյան շրջանակային համաձայնագիր (2015թ. մայիսի 7)
· ՀՀ և ԱՄՆ միջև Օտարերկրյա հաշիվների հարկային համապատասխանության ակտի կիրառումը դյուրացնելուն ուղղված համագործակցության մասին համաձայնագիր (2018թ. փետրվարի 12)
· [bookmark: _GoBack]«ՀՀ կառավարության և ԱՄՆ Կալիֆորնիա նահանգի կառավարության միջև համագործակցության մասին» շրջանակային համաձայնագիր (ոչ միջազգային) – 2019թ. սեպտեմբերի 24

Արձանագրություններ
· Ամերիկայի Միացյալ Նահանգների կառավարության եւ Հայաստանի Հանրապետության կառավարության միջեւ 2001թ. հունիսի 11-ին կնքված` թմրադեղերի հսկողության եւ իրավապահ ոլորտում համագործակցության մասին նամակ-համաձայնագրում փոփոխություններ կատարելու մասին արձանագրություններ (ստորագրված 2003թ. ապրիլի 14-ին եւ 2008թ. սեպտեմբերի 19-ին)

Հուշագրեր

· Ամերիկայի Միացյալ Նահանգների կառավարության եւ Հայաստանի Հանրապետության կառավարության միջեւ հայ-ամերիկյան աշխատանքային խմբի մասին համագործակցության հուշագիր (ստորագրվել է 2000թ. հունվարի 27-ին)
· Ամերիկայի Միացյալ Նահանգների կառավարության եւ Հայաստանի Հանրապետության կառավարության միջեւ սոցիալական եւ առողջապահական կարիքները բավարարելու բնագավառում համագործակցության մասին փոխըմբռնման հուշագիր (ստորագրվել է 2000թ. օգոստոսի 16-ին)
· Ամերիկայի Միացյալ Նահանգների կառավարության եւ Հայաստանի Հանրապետության կառավարության միջեւ ԱՄՆ կառավարության կրթական փոխանակման ծրագրերին հայ ուսանողների մասնակցության մասին փոխըմբռնման հուշագիր (ստորագրվել է 2006թ. մարտի 3-ին)

Այլ

· Ամերիկայի Միացյալ Նահանգների կառավարության եւ Հայաստանի Հանրապետության կառավարության միջեւ դիվանագիտական առաքելությունների եւ հյուպատոսական հիմնարկների խնամքի տակ գտնվող անձանց աշխատանքի վերաբերյալ (հայտագրերի փախանակումը տեղի է ունեցել սեպտեմբերի 30-ին եւ դեկտեմբերի 30-ին, 2005թ., ուժի մեջ է մտել 2006թ. հոկտեմբերի 16-ին)

Նախագծային փուլում գտնվող փաստաթղթեր
· «ՀՀ Կառավարության և ԱՄՆ Կառավարության միջև ԱՄՆ Կառավարության կողմից ֆինանսավորվող կրթական փոխանակմնան ծրագրերում ԱՄՆ և ՀՀ քաղաքացիների մասնակցության վերաբերյալ» փոխըմբռնման հուշագիր

Հայկական կողմի լրամշակված նախագիծը ՀՀ ԱԳՆ 2019թ. մարտին փոխանցվել է ՀՀ-ում ԱՄՆ դեսպանություն:

· «ՀՀ կառավարության և ԱՄՆ կառավարության միջև իրավունքի գերակայության և իրավապահ ոլորտներում գործակցության մասին» Նամակ-համաձայնագիր

Հայկական կողմի լրամշակված նախագիծը ՀՀ ԱԳՆ 2018թ. հոկտեմբերի 1-ի թիվ 1111/10292 հայտագրով փոխանցվել է ՀՀ-ում ԱՄՆ դեսպանություն:

· «Հայաստանի Հանրապետության և Ամերիկայի Միացյալ Նահանգների միջև եկամուտների և գույքի կրկնակի հարկումը բացառելու և հարկումից խուսափելը կանխելու մասին» Համաձայնագիր

2018թ. մարտի 23-ի թիվ 2101/072/2018 գրությամբ ԱՄՆ-ում ՀՀ դեսպանությունից ստացվել էր կրկնակի հարկումը բացառելու մասին համաձայնագրի ԱՄՆ տիպային օրինակ՝ ՀՀ Կառավարությանը ներկայացնելու նպատակով: ՀՀ ԱԳՆ միջազգային պայմանագրերի և իրավունքի վարչությունը, «Միջազգային պայմանագրերի մասին» ՀՀ օրենքով նախատեսված ընթացակարգերի համաձայն, ԱԳՆ ամերիկյան երկրների վարչությունից ստացել է վերոհիշյալ փաստաթղթի կնքման արտաքին քաղաքական նպատակահարմարության վերաբերյալ եզրակացություն  և համապատասխան գրությամբ ներկայացրել ՀՀ ֆինանսների նախարարություն՝ գործի հետագա ընթացակարգն ապահովելու նպատակով: Սակայն ՀՀ ֆինանսների նախարարությունից ստացվել է պատասխան, որ 2018թ. ապրիլին Վաշինգտոնում կայացած քննարկման ժամանակ ամերիկյան կողմից ստացվել է բացասական պատասխան, վերոհիշյալ փաստաթղթի շուրջ բանակցություններ սկսելու վերաբերյալ:
 Միջազգային պայմանագրերի և իրավունքի վարչության թիվ 1111/Ն/26-2018 զեկուցագրով Ամերիկյան երկրների վարչությունից հայցվել է պարզաբանում համաձայնագրի հետագա ընթացքի առնչությամբ:

· «Հայաստանի Հանրապետության Կառավարության և Ամերիկայի Միացյալ Նահանգների Կառավարության միջև ԱՄՆ կառավարության կողմից ֆինանսավորվող կրթական փոխանակման ծրագրերում ՀՀ և ԱՄՆ քաղաքացիների մասնակցության վերաբերյալ» փոխըմբռնման հուշագիր

ՀՀ ԱԳՆ 2019թ. մարտի 28-ի թիվ 1111/03007 հայտագրով ՀՀ-ում ԱՄՆ դեսպանություն է ներկայացվել նախագծի հայկական կողմի լրամշակված տարբերակը:

· «ՀՀ պաշտպանության նախարարության և Եվրոպայում ԱՄՆ ցամաքային զորքերի միջև Կոսովոյում ՀՀ Զինված ուժերի Խաղաղապահ բրիգադի ռոտացիոն կարգով հերթափոխվող ստորաբաժանման ծավալմանն աջակցող համագործակցության մասին» փոխըմբռնման հուշագիր
2016թ. հունիսի 2-ին թիվ 1111/05709 գրությամբ ներկայացվել է Նախագահի աշխատակազմի քննարկմանը:  
· «2000թ. հուլիսի 24-ին ստորագրված «ՀՀ կառավարության և ԱՄՆ կառավարության միջև զանգվածային ոչնչացման զենքի տարածմանը հակազդելու բնագավառում համագործակցության մասին» համաձայնագրի ժամկետը 7 տարով երկարաձգելու մասին» հայտագրերի փոխանակմամբ կնքվող Համաձայնություն
Նախագիծը 2016թ. սեպտեմբերի 15-ի ՀՀ ԱԳՆ թիվ 1111/09362 գրությամբ ներկայացվել է ՀՀ կառավարության հավանությանը:

·  «ՀՀ կառավարության և ԱՄՆ պաշտպանության դեպարտամենտի միջև կենսաչափական նույնականացման տեղեկատվության փոխանակման վերաբերյալ» փոխգործակցության հուշագիր

2012թ. հոկտեմբերի 22-ին թիվ 16/12275 գրությամբ հայկական կողմն իր առաջարկություններն ու դիտողությունները ներկայացրել է ամերիկյան կողմին: 

· «ՀՀ էներգետիկայի և բնական պաշարների նախարարության և ԱՄՆ կառավարության պետական դեպարտամենտի միջև ավանդական և ոչ-ավանդական էներգետիկ պաշարների վերաբերյալ» փոխըմբռնման հուշագիր

2011թ-ից գտնվում է ՀՀ ներպետական համաձայնեցման փուլում:

· ՀՀ արտակարգ իրավիճակների նախարարության «Սեյսմիկ պաշտպանության ազգային ծառայության» և ԱՄՆ NASA կազմակերպության միջև տիեզերական գեոդեզիայի բնագավառում համատեղ աշխատանքներ իրականացնելու մասին» համաձայնագիր (ոչ միջազգային)

Միջազգային պայմանագրերի և իրավունքի վարչության 2018թ. դեկտեմբերի    18-ի զեկուցագրով համաձայնագրի վերաբերյալ դիտողությունները ներկայացվել են Ամերիկյան երկրների վարչություն է ներկայացվել: 

